
   Çамрăк ĕмĕр çил пек иртрĕ, 

шухăшсем çеç юлчĕç, 

асăнмалăх пулчĕç мар-и

ыр курнăçусем? 

Эсĕ утрăн çумăр витĕр — 

хурăнсем ал сулчĕç. 

пăшăлтатрĕç пит шелленĕн: 

«Татăлчĕç çулсем...»



Яш кунсем иртсе кайнишĕн

пăхмăп пурпĕр хурлăн,

ман пата эс, нишлĕ шухăш,

çывхарма ан хăй.

Сулхăн сăнлă каç килсессĕн,

асăмра эс юрлăн,

чечекленĕ ман тавралăх —

ӳсĕ çамрăк вăй.



Шăрăхран та хăрамасăр,

вăрманти çăлкуçĕ

хăй çулне йĕрлет хаваслăн

курăк айĕнче.

Çамрăк чун çăлкуç пек мар-и?

Шухăшпа ан хуçăл.



Чун çăлкуçĕ типмесессĕн, 

пурăн çĕр çулччен! 

Эс çумра час пулмасан çеç, 

тусăм — çăлтăр куçăм, 

туяпа çӳрет пек ватлăх 

пӳлĕмре пĕччен.

  